
ABSTRAK 
 
Bengkung merupakan medium atau kain yang membaluti perut di bahagian pinggang. 
Berbengkung merupakan amalan yang menjadi tradisi turun temurun dalam budaya 
Melayu. serta memainkan peranan penting dalam kecantikan dan kesihatan. Terdapat 
tiga kategori bengkung iaitu bengkung kesihatan, bengkung kecantikan dan bengkung 
perhiasan atau sebagai pelengkap pakaian. Saiz dan fabriknya bergantung kepada 
fungsi pemakaian. Kekurangan dokumentasi bertulis sebagai sumber rujukan yang 
khusus untuk reka bentuk bengkung dalam budaya Melayu telah mendorong penyelidik 
untuk menghasilkan penyelidikan bagi mengenalpasti reka bentuk bengkung tersebut. 
Kewujudan pelbagai reka bentuk bengkung baharu dalam pasaran tempatan kini tidak 
lagi mengekalkan konsep tradisinya. Kaedah penyelidikan adalah secara deskriptif iaitu 
pemerhatian pada sampel bengkung dan dokumentasikan secara bertulis. 
Penyelidikan ini diharap dapat memelihara bengkung sebagai warisan tradisi Melayu 
untuk memberi pendedahan dan pengetahuan kepada para penyelidik, para sarjana 
dan bahagian perubatan tentang rekabentuk bengkung Melayu. 

 

Kata Kunci : reka bentuk, bengkung, Alam Melayu  

 

 
PENGENALAN 

 

Alam Melayu adalah gambaran Kepulauan Melayu di Asia Tenggara, yang 
merangkumi rantau asia ke selatan dari Negara China dan ke timur dari benua kecil 
India; yang merangkumi beberapa buah negara termasuklah Myanmar, Thailand, Laos, 
Kemboja, Vietnam, Malaysia, Indonesia, Singapura, Brunei, Filipina dan Timor Leste. 
Orang Melayu di Semenanjung Tanah Melayu adalah orang yang pertama di Alam 
Melayu dan juga Asia Tenggara yang telah ditemui oleh orang-orang bangsa Eropah 

ketika pertama kali mereka sampai ke dunia sebelah timur ini melalui jalan laut. Orang 
Eropah tersebut berbangsa Portugis yang telah sampai ke Tanah Melayu sekitar tahun 
1509. Namun, nama Melayu mula diketahui sebagai satu bangsa dan nama ini telah 
memasuki kamus orang bangsa Eropah, yang bermakna orang Melayu adalah 
kelompok atau suku yang pertama yang ditemui oleh orang Eropah dalam rumpun 
Melayu (Mohd. Arof Ishak, 2015).  

Perkataan Melayu dalam Perlembagaan Malaysia Perkara 160 (2) adalah merujuk 
kepada seseorang yang berketurunan Melayu, ataupun seseorang yang menganut 
agama Islam, mengamalkan adat istiadat Melayu, bertutur bahasa Melayu, lahir 
sebelum hari merdeka sama ada di persekutuan Tanah Melayu atau di Singapura atau 
pada hari merdeka, dia bermastautin di persekutuan atau di Singapura (Nik Hassan 
Shuhaimi 2011). 

Orang Melayu sememangnya kaya dengan adat dan budaya. Adat seperti 
perkahwinan, bersalin, bersunat, bertindik dan sebagainya adalah tradisi turun temurun 
yang diwarisi dalam budaya Melayu. Merujuk kepada Syed Alwi Sheikh Al-Hadi (1986), 
adat- adat tersebut adalah adat resam kebiasaan Melayu pada zaman dahulu. 
Masyarakat Melayu sangat kuat terikat dengan adat dan tradisi yang diwarisi turun-
temurun (Mohd. Koharuddin Mohd. Bawi, 2005). Adat resam ini perlu diwarisi supaya ia 
kekal menjadi pegangan dalam budaya Melayu dan diingati sepanjang zaman. 

 Dalam adat resam budaya Melayu, berbengkung adalah amalan klasik yang telah lama 
dipraktikkan dan diwarisi oleh semua kaum di Alam Melayu. Amalan ini memainkan 
peranan penting dalam memberi kebaikan dari aspek kecantikan dan kesihatan seperti 
mengempiskan perut dan mengecutkan peranakan bagi wanita selepas melahirkan 
anak, membentuk tubuh badan supaya ramping dan juga sebagai pengikat kain di 
bahagian pingang.  

Pelbagai sifat bengkung telah ditemui, ada di antaranya bengkung yang melilit dan 
membaluti tubuh badan di bahagian perut hingga ke pinggang dan ada juga lilitan 
sehingga ke paras pinggul. Terdapat tiga kategori bengkung yang telah dikenalpasti 
masih digunakan dan menjadi amalan dalam budaya Melayu iaitu bengkung kesihatan, 
bengkung kecantikan dan bengkung perhiasan atau pelengkap pakaian. 

Oleh yang demikian, penyelidikan ini tertumpu kepada tiga kategori bengkung tersebut 
yang dikaji dari segi reka bentuknya. Penyelidikan yang dijalankan adalah berdasarkan 
pemerhatian pada sampel bengkung dan di dokumentasikan secara bertulis. 
Dokumentasi reka bentuk bengkung ini bertujuan untuk memelihara bengkung sebagai 
warisan tradisi Melayu di samping menjadi salah satu sumber rujukan pada masa 
hadapan.  

 

 

DEFINISI BENGKUNG  

 

Bengkung adalah sejenis medium atau perhiasan yang menjadi pelengkap dalam 
berpakaian. Secara amnya, bengkung merupakan kain pembebat perut dan pinggang. 
Ia juga dipanggil barut iaitu kain pembalut (Kamus Dewan Edisi Ketiga,1997). Berbarut 
atau penggunaan barut yang ketat di perut dengan menyapu limau mentah di perut 
adalah untuk tujuan memanaskan tubuh. Barut tersebut terdapat dalam bentuk 
pembalut yang mempunyai banyak tali untuk mengikat atau barut yang panjangnya 

lima setengah meter kain yang lebarnya satu suku meter dan diikat serta disimpul di 
bahagian perut untuk mengetatkan otot yang kendur. Penggunaan barut membantu ibu 
kelihatan lebih kemas dan ramping (Siti Hamah Mohd Ali, 1987). 

Menurut Siti Zainon Ismail (2006), bengkung dahulunya dikenali sebagai ikat pinggang, 
iaitu kain pembebat perut yang berfungsi untuk mengemaskan ikat kain, menindih 
samping serta mengetatkan bahagian pinggang. Di mana pada abad ke-15, kain ikat 
pinggang merupakan pelengkap Pakaian ‘Lima Persalinan’ dan mempunyai fungsi 
serta simbolik yang tersendiri. Pakaian ‘Lima Persalinan’ terdiri dari tanjak atau destar, 
Baju Kurung Teluk Belanga,ikat pinggang atau pending, samping, seluar dan keris. 
Abad tersebut merupakan puncak kemunculan reka bentuk Pakaian Cara Melayu di 
Melaka dan juga disebut ‘memakai cara Melayu’. Malah, ia juga dikenali sebagai 
pakaian persalinan. Kemunculan adat persalinan ini telah mencetuskan reka bentuk 
pakaian cara Melayu yang berkembang terus hingga abad ke-19.  

Bengkung turut dikenali sebagai korset. Ia mempunyai maksud yang sama iaitu kain 
pembebat perut dan pinggang (Kamus Dwibahasa, 1995). Dalam Kamus Berbahasa 
Inggeris, korset adalah “a piece of clothing that some women wear pulled tight around 
their middle to make them look thinner”, (New Oxford Dictionary Second Edition, 2009). 
Menurut Callan, G.O.H. & Glover, C (2008), dalam Dictionary Of Fashion, pada kurun 
ke-15 lagi korset telah digunakan di Zaman Inggeris dan sehingga abad ke-19, korset 
telah diklasifikan sebagai pakaian dalam untuk wanita, yang dipakai dari bahagian 
bawah payudara hingga ke punggung dan ia juga dikenali sebagai ‘girdle’. Menurut  
Kamus Dwibahasa (1995), ‘girdle’ adalah sejenis ikat pinggang atau tali pinggang untuk 
merapikan pakaian, ataupun kutang yang dipakai oleh wanita sebagai pakaian dalam. 
Dalam sejarah pakaian Melayu, perkataan kutang ataupun baju kutang sering didengari 
sebagai pelengkap dalam pakaian kebaya wanita.  

Perkembangan perkataan bengkung telah berkembang mengikut era dan dikenali 
dengan pelbagai nama, seperti ikat pinggang, barut, korset dan kutang. Era 
perkembangan pemakaian bengkung atau korset di Barat dan Alam Melayu hampir 
sama evolusinya. Saiz dan reka bentuknya berbeza mengikut peredaran zaman dan 
mempunyai fungsi yang tersendiri walaupun fungsi asasnya masih sama iaitu sebagai 
medium yang membaluti bahagian perut dan pinggang.            

 

 

SEJARAH BENGKUNG DI ALAM MELAYU 

 

Menurut Annisah Barakbah (2007), dari zaman Nabi Adam AS lagi Ilmu perbidanan 
telah diperkenalkan dan menjadi amalan isteri baginda. Siti Hawa adalah seorang yang 
pakar dalam penjagaan ibu bersalin. Malah, perawatannya amat berkesan dalam 
memelihara kesihatan dan kesuburan untuk kembali kekal perawan. Dalam penulisan 
beliau juga menyatakan semasa Siti Fatimah berpantang dalam tempoh empat puluh 
empat hari, baginda melakukan kerja berat seperti menumbuk tepung kerana 
kemiskinan. Oleh itu, baginda menggunakan kain panjang yang dililit ketat di bahagian 
perut dan ari-ari untuk menjaga urat saraf peranakan. Amalan baginda yang 
menggunakan lilitan kain panjang itu kini dikenali sebagai barut atau bengkung, iaitu 
amalan bagi mengemaskan posisi rahim dan otot-otot peranakan. Dipercayai ikatan 
barut dapat membantu dan menghindari dari berlakunya bentan urat perut atau 
peranakan bagi kaum ibu yang lasak atau terpaksa bekerja semasa dalam proses 
berpantang. 

Menurut Siti Zainon Ismail (2006), dalam budaya tradisi agung, ikat pinggang atau 
bengkung adalah, ‘pakaian kerajaan’ iaitu sebagai kelengkapan pakaian raja dalam 
upacara penganugerahan dan bukan pakaian harian rakyat biasa. Ini adalah kerana 
kain yang digunakan adalah kain cindai yang merupakan kain yang mempunyai makna 
untuk raja dan bangsawan. Makna tersebut adalah simbol ritual kepada kesaktian dan 
memberi perlindungan kepada pemakainya.  

Pada abad ke-15 tersebut, kain untuk dijadikan ikat pinggang atau bengkung bukanlah 
sembarangan. Kain mestilah dari kain cindai yang ada jenisnya iaitu cindai jantan dan 
cindai betina serta corak dan warna kain cindai juga memberi makna yang tersendiri. 
Terdapat juga kain dari benang emas yang melambangkan status raja dan 
pembesarnya. Begitu juga dengan penggunaan motif seni khat yang diselitkan ayat Al-
Quran dan tertulis juga doa-doa besar. Ikat pinggang jenis ini hanya untuk pembesar-
pembesar dan pahlawan Melayu seperti Hang Tuah. Walaupun sekadar ikat pinggang, 
ia berperanan penting dalam persalinan Pakaian Melayu yang menjadi simbol adat dan 
tradisi kepada raja, pembesarnya dan kerajaan di Tanah Melayu. Malah adat dan 
persalinan lengkap tersebut masih di warisi hingga ke hari ini dan dipakai oleh DYMM 
Seri Paduka Baginda Yang Dipertuan Agong sebagai pakaian rasmi kerajaan Malaysia.  

 

 

REKA BENTUK BENGKUNG 

 

Reka bentuk adalah rancangan yang menunjukkan susunan, struktur sesuatu, sama 
ada bentuk, binaan atau corak (Kamus Dewan Edisi Ketiga, 1997). Reka bentuk dalam 
penyelidikan ini lebih merujuk kepada bentuk bengkung yang terdapat di dalam 
masyarakat Melayu di Malaysia. Berdasarkan data dan sumber yang diperolehi, 
pelbagai jenis rekabentuk bengkung terdapat di Malaysia. Setiap jenis bengkung 
berbeza cara penggunaannya. Kebanyakkannya, semua jenis bengkung adalah 
berbentuk empat segi tepat pada asasnya. 

Bengkung yang dipanggil korset atau ‘girdle’ lebih kepada mengikut bentuk badan dan 
lebih kepada untuk memelihara kecantikan tubuh badan, tidak kiralah lelaki mahupun 
wanita. Bengkung yang klasik banyak didapati ketika era Inggeris. Pengaruh korset ini 
memasuki Tanah Melayu melalui aktiviti perdagangan dan penjajahan oleh orang 
Inggeris zaman dahulu yang telah mempengaruhi wanita Melayu untuk memakai 
korset. Era 50-an merupakan era di mana wanita memakai korset ketika berbaju 
kebaya terutamanya. Kini, korset terdapat banyak di Malaysia. Rekabentuknya masih 
bentuk asas iaitu segi empat tepat tetapi dengan penggunaan fabrik yang pelbagai 
serta tambahan beraneka jenis aksesori dan perhiasan untuk tampak lebih cantik dan 
menarik. 

Bengkung untuk wanita berpantang selepas bersalin adalah jenis bengkung untuk 
rawatan kesihatan luaran dan dalaman wanita di samping mengembalikan badan 
kepada bentuk asal. Terdapat dua kategori bengkung ini iaitu bengkung tradisional dan 
bengkung moden. Bengkung tradisional hanya ada dua atau tiga jenis sahaja tetapi 
bengkung moden sentiasa berubah mengikut peredaran teknologi serta keperluan bagi 
memudahkan pengguna. 

Ikat pingang pula adalah sejenis bengkung yang berbentuk empat segi tepat dan ianya 
panjang kerana kegunaan adalah untuk mengikat kain atau sampin di bahagian 
pinggang dan telah digunakan sejak abad ke-15 di Tanah Melayu. Siti Zainon Ismail 

(2006), panjang ikat pinggang bagi lelaki adalah tiga puluh hasta. Beliau juga memetik 
petikan dari hikayat malim dewa, 1983; 14-21, bahawa wanita juga mempunyai ikat 
pinggang tetapi saiznya berbeza dari lelaki iaitu hanya sepuluh atau sebelas hasta 
termasuk rambunya. Saiz ikat pinggang atau bengkung tersebut diketahui panjangnya 
tetapi tidak saiz kelebarannya. Kini, ikat pinggang lebih dikenali atau dipanggil 
bengkung dalam persalinan Baju Melayu lelaki. 

Bengkung klasik iaitu korset telah melalui evolusi reka bentuknya kepada korset yang 
lebih mudah dipakai dan hanya digunakan untuk majlis tertentu sahaja. Reka bentuk 
korset dahulunya adalah mengikut bentuk badan sehingga sesiapa sahaja yang 
memakainya akan kelihatan ramping di bahagian pinggang. Selepas kedatangan Islam 
ke Tanah Melayu pada abad ke-13, korset tersebut tidak lagi dipakai dan digantikan 
pula kepada kutang yang longgar walaupun masih mengikut bentuk badan. Tetapi 
pemakaian kutang juga bersifat sementara kerana semenjak Islam menjadi kuat di 
Tanah Melayu pada zaman dahulu, kebanyakannya telah mengikut ajaran Islam 
terutama dari segi berpakaian dan wanita juga telah mengenakan tudung untuk 
menutup aurat.  

Reka bentuk bengkung bagi wanita selepas bersalin kini lebih ringkas dan mudah 
dipakai, di mana ia sesuai untuk wanita zaman sekarang yang memerlukan mereka 
menjaga diri sendiri semasa berpantang. Wanita pertengahan umur pula tidak ramai 
yang mengikut adat dan amalan tradisional yang banyak pantang larangnya. Akhirnya 
amalan tradisi ini akan habis begitu sahaja mengikut arus zaman. Menurut Annisah 
Barakbah (2007), kebanyakkan wanita kini mengabaikannya kerana dianggap 
menyusahkan. Mereka lebih memilih celana ‘girdle’ atau ‘strap-on binder’ yang lebih 
mudah dipakai dan di perolehi dipasaran. Dipercayai, ikatan bengkung tradisional dapat 
membendung pangambilan makanan yang berlebihan. Barut atau bengkung pada 
suatu ketika dahulu di pakai untuk menahan perut dari lapar ketika bekerja, menahan 
pinggang serta perut dari sakit sewaktu melakukan kerja berat.  

Penggunaan bangkung ini telah meluas dan bukan sahaja di pakai di bahagian perut 
dan pinggang, malah apa sahaja yang berkait dengan melilit sesuatu di bahagian 
badan ia dipanggil barut atau bengkung yang mempunyai tujuan yang tersendiri. 
Dipusat-pusat kecantikan menguruskan badan turut menggunakan kaedah lilitan atau 
melilit badan terutama untuk bahagian perut. 

 

 

FUNGSI BENGKUNG DI ALAM MELAYU 

 

Terciptanya bengkung adalah bagi tujuan mengikat kain yang dipakai, lalu diolah 
menjadi satu medium yang lebih kemas untuk mengikat kain seperti kain sampin dalam 
pakaian harian dan pakaian adat. Dari medium sebagai pengikat kain, lalu ia menjadi 
medium untuk menguatkan perut iaitu masih dengan cara mengikat atau melilitkannya 
dikawasan pinggang bagi menahan perut. Biasanya, ia dipakai oleh orang yang 
melakukan kerja berat seperti mengangkat barang atau membanting padi dan 
mencangkul. Seterusnya, dengan cara melilitkan di pinggang ia menjadi satu medium 
dalam berpantang bagi wanita  

yang baru melahirkan anak. Cara lilitan di panjangkan dari bawah bahagian payudara 
sehingga ke bawah pinggul iaitu sekitar bahagian peha. Konsep lilitan inilah yang 

mencetuskan idea kepada orang zaman dahulu untuk dipraktikkan dalam proses 
berpantang.  Dipercayai juga dengan lilitan yang betul akan dapat memelihara 
kesihatan dalaman dan luaran wanita. Lalu peredaran masa berlaku dan cara lilitan itu 
menjadi semakin kompleks untuk memudahkan si pemakai. Sehinggalah di satu tahap, 
dengan teknologi yang semakin berkembang pesat, bengkung telah dimodenkan 
kepada pakaian dalam untuk menjaga bentuk badan. Malah, ia turut menjadi menjadi 
alat mengempiskan perut. 

 Dalam masyarakat Melayu, pemakaian bengkung adalah untuk mengembalikan 
bentuk badan, mengelakkan kemasukan angin sejuk di liang-liang perut, serta 
memudahkan keluaran angin panas dan kotor, iaitu dengan ikatan barut dan ubat yang 
sempurna. 

 

 

KAEDAH PENYELIDIKAN  
 

Penyelidik menggunakan kaedah pemerhatian dan melihat dokumentasi bertulis 
secara deskriptif merujuk kepada rekabentuk, jenis, fabrik dan fungsi utama bengkung 
Melayu di Malaysia. Merujuk kepada Sekaran, U dan Bougie, R. (2014), Kajian 
deskriptif adalah untuk menerangkan sesuatu. Di mana ia direka untuk pengumpulan 
data dan menerangkan fenomena atau situasi karakter orang atau pun peristiwa. Kajian 
jenis deskriptif ini adalah sejenis penyelidikan kuantitatif (Parmjit Singh, Chan Yuen 
Fook, Gurnam Kaur Sindhu dan Ranjit Kaur, 2012) tetapi menurut Sekaran, U dan 
Bougie, R. (2014), ia juga boleh digunapakai dalam penyelidikan kualitatif. 

Penyelidikan ini menggunakan visual yang diperolehi dari sumber rujukan 
majalah dan buku untuk menggambarkan tentang reka bentuk dan jenis bengkung. 
Dokumentasi bertulis ini dilakukan dengan presentasi jadual berkaitan visual mengikut 
kategori yang merujuk kepada reka bentuk, fabrik, dan fungsi bengkung. Presentasi 
jadual adalah merujuk kepada Rahmah Bujang (2008) yang mengklasifikasikan sumber 
dan data dalam bentuk jadual. Rujuk jadual 1 hingga 3 di lampiran. 
 
 
RUMUSAN  
 

Berdasarkan kepada penyelidikan yang telah dilakukan mengenai reka bentuk dan 
jenis-jenis bengkung yang ada dalam budaya Melayu, didapati bengkung boleh 
dibahagikan kepada tiga kategori, iaitu bengkung kesihatan, bengkung kecantikan dan 
bengkung perhiasan atau pelengkap pakaian.  

Bengkung untuk kesihatan boleh dilihat pada Jadual 1. Ia terbahagi kepada tiga jenis di 
iaitu bengkung panjang atau bengkung Jawa, bengkung tali kasut dan bengkung roda 
(Annisah Barakbah, 2007). Bengkung kesihatan sering digunakan dalam tempoh 
berpantang selama empat puluh empat hari selepas melahirkan anak. Setiap jenis 
bengkung ini masih belum diketahui tarikh mula digunakan dalam budaya Melayu. 
Terdapat pendapat yang berbeza mengenai asal kedatangannya. Dari segi reka bentuk 
bengkung-bengkung tersebut, kesemuanya berdasarkan kepada bentuk empat segi 
tepat. Yang membezakan di antara ketiga-tiganya adalah ukuran panjang, penggunaan 
pengolahan tatahias dan fabrik yang digunakan adakalanya berbeza. Bengkung dalam 
jadual 1 merupakan bengkung tradisional dalam budaya Melayu. 

Bengkung untuk kecantikan pula boleh dibahagikan kepada dua jenis iaitu korset dan 
bengkung moden. Evolusi dalam rekaan pakaian mempengaruhi reka bentuk korset. 

Kepelbagaiannya dapat dilihat dari pelbagai sudut seperti saiz korset, bentuk, cara 
pemakaian, penggunaan tatahias dan fabriknya juga berbeza. Setelah diteliti, bengkung 
jenis ini juga berdasarkan kepada bentuk empat segi tepat.  

Bengkung moden juga melalui perubahan yang agak besar dari segi reka bentuk, saiz, 
kegunaan, penggunaan fabrik dan perinciannya. Perubahan tersebut berlaku seiring 
dengan perkembangan teknologi dalam pembuatan pakaian. Pelbagai teknik baru 
diperkenalkan untuk memudahkan pemakaian bengkung. Kini, bengkung moden bukan 
sekadar untuk kecantikan, tetapi ia juga memberi sokongan pada tulang belakang. 
Kedua-dua jenis  

bengkung ini mewakili ratusan kepelbagaian bengkung yang mempunyai rekaan yang 
berbeza di pasaran. 

Bengkung perhiasan merupakan pelengkap bagi Pakaian Lima Persalinan yang di 
pakai oleh raja dan pembesar pada zaman dahulu. Bengkung di gunakan untuk 
mengikat dan memperkemaskan sampin dalam persalinan tersebut. Ia dihasilkan dari 
pelbagai jenis fabrik dan reka bentuk asasnya sama dengan bengkung kesihatan dan 
bengkung kecantikan iaitu empat degi tepat. 

Melalui penelitian terhadap ke semua jenis bengkung tersebut, reka bentuknya 
berdasarkan kepada empat segi tepat dan hanya saiz yang membezakannya. 

 

 

KESIMPULAN  
 

Penyelidikan ini merupakan permulaan oleh penyelidik bagi pengumpulan data 
berkaitan reka bentuk bengkung Melayu di Malaysia. Penyelidikan ini akan 
memperlihatkan keperluan kajian yang masih boleh didalami dan diperkembangkan 
untuk melengkapkan maklumat berkaitan rekabentuk bengkung Melayu sebagai 
‘warisan fizikal’ dalam budaya dan cara hidup masyarakat Melayu tempatan. Sebagai 
Melayu adalah juga penting bagi kita untuk mengenalpasti reka bentuk dan penjenisan 
bengkung yang bersesuaian dengan fungsinya. Ini kerana bengkung sebenarnya 
memainkan peranan yang besar dalam berpakaian, tidak kiralah sama ada untuk tujuan 
kecantikan ataupun kesihatan. Tidak kiralah juga sama ada dipakai di luar atau 
digunakan sebagai sebahagian pakaian dalam, dalam berpakaian. Secara asasnya, 
bengkung digunakan ketika dalam proses berpantang sebagai amalan dalam adat 
Melayu. Adat adalah keseluruhan cara hidup orang Melayu di dalam Alam melayu. Adat 
dengan budaya saling melengkapi kerana ini dikatakan adalah cara manusia mengatur 
kehidupan mereka seharian. Ini adalah berdasarkan masyarakat Melayu ingin 
mewujudkan kesejahteraan sosial dan secara tidak langsung mewujudkan sistem 
hukum dan peraturannya yang mempunyai cerita asal-usulnya. 

Pemakaian bengkung atau barut ini perlu dipertahankan agar amalan tradisi ini kekal 
menjadi tradisi turun temurun kerana ia merupakan aset yang tidak ternilai dalam 
penjagaan kecantikan dan kesihatan orang melayu di Malaysia. Melilit bahagian badan 
untuk menjaga tubuh badan, itu konsepnya yang sangat berkesan dan terkesan 
sehingga ke era kini. Itulah bengkung atau barut. Oleh yang demikian, pemakaian 
bengkung tidak harus dipandang remeh kerana kesannya lebih kepada kebaikan untuk 
tubuh badan. 

Signifikasi kajian ini diharapkan dapat memberi pendedahan dan pengetahuan kepada 
para penyelidik dan badan-badan berkaitan mengenai rekabentuk bengkung Melayu 
serta manfaatnya untuk kajian lanjutan. Khususnya untuk pengkaji sediri, kajian ini 
memberi sumbangan sebagai data permulaan plan kajian yang sedang dijalankan 
berkaitan ‘bengkung  di Alam Melayu’. 

LAMPIRAN 

Jadual 1 : Bengkung Kesihatan 
 

JENIS BENGKUNG 
 

DOKUMENTASI BERTULIS 

 

 
 

Sumber 1 : Bengkung tali kasut, 
Majalah Pa&Ma Koleksi Khas; 
Berpantang Cara Alami (2011). 
Bengkung, ms.43 
 

 
Reka bentuk / Jenis : Empat segi tepat 
 
Fabrik : Kain kapas atau kain belacu yang 
nipis 
 
Fungsi Utama : digunakan oleh wanita ketika 
berpantang. Cara dengan  memasukkan tali 
pada setiap lubang yang telah disediakan 
seperti menganyam tali kasut. 
 
Saiz : S, M, L, Xl   
 
Perincian : Mempunyai lubang tali dan satu 
tali panjang 
 

 

 
 

Sumber 2 : Bengkung roda, 
Ensiklopedia perbidanan melayu; 
sebuah perbendaharaan ilmu 
perubatan dan penjagaan 
kesihatan-Anisah Barakbah 
(2007) 

 
Reka bentuk / Jenis : Empat segi tepat  
 
Fabrik : Kain kapas 
 
Fungsi Utama : digunakan oleh wanita ketika 
berpantang. Cara dengan mengikat tali-tali 
tersebut 
 
Saiz : S, M, L, XL   
 
Perincian : Bertali panjang sebanyak 12 tali, 
di kiri dan kanan bengkung 

Sumber 3 : Bengkung panjang 
atau bengkung Jawa, 
Ensiklopedia perbidanan melayu; 
sebuah perbendaharaan ilmu 
perubatan dan penjagaan 
kesihatan-Anisah Barakbah 
(2007) 

 

 
Reka bentuk / Jenis : Empat segi tepat 
 
Fabrik : kain kapas sepanjang 15 meter 
 
Fungsi Utama : digunakan oleh wanita ketika 
berpantang. Lilitan bermula dari bawah 
pinggul sehingga ke bahagian bawah 
payudara dengan menyimpul kain dibahagian 
hadapan. 

 
Saiz : 15 meter yang paling panjang 
 
Perincian : Tiada 
 

 
 
 
 
 
 
 
 
 

Jadual 2 : Bengkung Kecantikan 
 

JENIS BENGKUNG 
 

DOKUMENTASI BERTULIS 

 

 
 

Sumber 4 : Korset, Fashion 
Magazine, October 1955. 
Singapore 

 

 
Reka bentuk / Jenis : Empat segi tepat 
 
Fabrik : Pelbagai jenis seperi kain kapas atau 
satin 
 
Fungsi Utama : Merampingkan bentuk badan 
 
Saiz : Pelbagai saiz mengikut dan bentuk 
badan 
 
Perincian : Pelbagai jenis perincian  

Sumber 5 : Bengkung moden 
atau ‘slimming belt’, Produk 
V’Asia Cosmetic & Healthcare 

 

 
Reka bentuk / Jenis : Empat segi tepat  
 
Fabrik : Flexi fabric (lycra polyester) 
 
Fungsi Utama : Merampingkan bentuk badan 
dan memberi sokongan pada tulang 
belakang 
 
Saiz : Free size 
 
Perincian : Pelekat Velcro 

 
 

Jadual 3 : Bengkung Perhiasan / Pelengkap Pakaian 
 

JENIS BENGKUNG 
 

DOKUMENTASI BERTULIS 

 

 
 

Sumber 6 : Bengkung Ikat 
pinggang, Fashion Magazine, 
October 1955. Singapore 

 

 
Reka bentuk / Jenis : Empat segi tepat dan 
panjang 
 
Fabrik : Pelbagai jenis mengikut pakaian adat 
 
Fungsi Utama : Mengikat sampin untuk 
tujuan kekemasan 
 
Saiz : Pelbagai saiz 
 
Perincian : Tiada 

 
 
 

 
 
 
 
 
 
 
 
 
 
 




